
SURXONDARYO VILOYATIDA TURIZM 
INFRATUZILMASIGA INVESTITSIYALARNI 
JALB ETISH HOLATI VA RIVOJLANISH 
TENDENSIYALARI

Omonova Nigora Bahodir qizi
Termiz davlat universiteti tadqiqotchisi
ORCID: 0009-0002-4051-5132

Annotatsiya: Surxondaryo viloyatida turizm infratuzilmasiga investitsiyalarni jalb etishning amaldagi holati 
va rivojlanish tendensiyalari tahlil qilingan. Tadqiqotning maqsadi hududda turizm infratuzilmasining shakllanish 
jarayonlari, investitsion faollik, joylashtirish vositalari hamda turistik xizmatlar ko‘rsatkichlaridagi o‘zgarishlarni 
baholashdan iborat. Tadqiqot jarayonida statistik tahlil, dinamik qatorlar tahlili, qiyosiy va tarkibiy tahlil hamda 
grafi k usullardan foydalanilgan. Tahlil natijalariga ko‘ra, 2020–2024-yillarda viloyatda mehmonxonalar va 
boshqa joylashtirish vositalari soni, ularda xizmat ko‘rsatilgan shaxslar soni, shuningdek, ixtisoslashtirilgan 
va individual joylashtirish vositalari ko‘rsatkichlarida ijobiy o‘sish tendensiyasi kuzatilgan. Shu bilan birga, 
turizm infratuzilmasining ayrim hududlarda yuqori darajada jamlangani hamda tumanlar o‘rtasida uning 
rivojlanish darajasi bo‘yicha tafovutlar mavjudligi aniqlangan. Olingan natijalar asosida turizm infratuzilmasiga 
yo‘naltirilayotgan investitsiyalarni hududiy diversifi katsiya qilish, xususiy sektor ishtirokini kengaytirish, muqobil 
moliyalashtirish manbalaridan foydalanish hamda investitsiya loyihalari samaradorligini muntazam monitoring 
qilish bo‘yicha taklifl ar ishlab chiqilgan.

Kalit so‘zlar: turizm infratuzilmasi, investitsiya, investitsion faollik, turizmni moliyalashtirish, joylashtirish 
vositalari, turistik xizmatlar, hududiy rivojlanish, investitsiyalar dinamikasi, Surxondaryo viloyati.

Аннотация: Проанализированы современное состояние и тенденции привлечения инвестиций 
в туристскую инфраструктуру Сурхандарьинской области. Цель исследования заключается в оценке 
процессов формирования туристской инфраструктуры региона, инвестиционной активности, а также 
изменений показателей средств размещения и туристских услуг. В процессе исследования применены 
методы статистического анализа, анализа динамических рядов, сравнительного и структурного анализа, 
а также графический метод. Результаты анализа показали, что в 2020-2024 годах в области наблюдалась 
положительная динамика количества гостиниц и других средств размещения, численности обслуженных 
в них лиц, а также показателей специализированных и индивидуальных средств размещения. Вместе с 
тем выявлены высокая концентрация туристской инфраструктуры на отдельных территориях и различия 
в уровне её развития между районами. На основе полученных результатов разработаны предложения 
по территориальной диверсификации инвестиций в туристскую инфраструктуру, расширению участия 
частного сектора, использованию альтернативных источников финансирования и систематическому 
мониторингу эффективности инвестиционных проектов.

Ключевые слова: туристская инфраструктура, инвестиции, инвестиционная активность, 
финансирование туризма, средства размещения, туристские услуги, региональное развитие, динамика 
инвестиций, Сурхандарьинская область.

Abstract: The current state and development trends of investment attraction in tourism infrastructure 
in the Surkhandarya region are analyzed. The study aims to assess the processes of tourism infrastructure 
development, investment activity, and changes in indicators related to accommodation facilities and tourism 
services in the region. The research employs statistical analysis, time-series analysis, comparative and structural 
analysis, as well as graphical methods. The findings indicate that during 2020-2024, the region experienced 
positive growth in the number of hotels and other accommodation facilities, the number of persons served 
by these facilities, as well as the indicators of specialized and individual accommodation establishments. At 
the same time, a high concentration of tourism infrastructure in certain areas and disparities in the level of its 
development among districts were identified. Based on the findings, recommendations have been developed 
to geographically diversify investments in tourism infrastructure, expand private-sector participation, utilize 
alternative sources of financing, and systematically monitor the effectiveness of investment projects.

Keywords: tourism infrastructure, investment, investment activity, tourism financing, accommodation 
facilities, tourism services, regional development, investment dynamics, Surkhandarya region.

K I R I S H
Turizm sohasi hududlarning ijtimoiy-iqtisodiy rivojlanishini jadallashtirish, yangi ish o‘rinlarini yaratish, 

xizmatlar bozorini kengaytirish va hududlarning investitsion jozibadorligini oshirishda muhim o‘rin tutadi. Mazkur 
sohaning barqaror rivojlanishi esa turizm infratuzilmasining holati, uni modernizatsiya qilish imkoniyatlari hamda 
ushbu jarayonlarga investitsiya resurslarini samarali jalb etish bilan bevosita bog‘liq. Mehmonxona va boshqa 
joylashtirish vositalari, transport va yo‘l infratuzilmasi, ovqatlanish va servis obyektlari, rekreatsiya zonalari 
hamda turistik destinatsiyalarga xizmat ko‘rsatuvchi boshqa infratuzilma elementlarining rivojlanganlik darajasi 
hududning turistik salohiyatidan to‘liq foydalanish imkoniyatini belgilaydi. Shu sababli turizm infratuzilmasiga 
investitsiyalarni jalb etish va mavjud investitsiya jarayonlarining rivojlanish tendensiyalarini baholash zamonaviy 
turizm iqtisodiyotining dolzarb yo‘nalishlaridan biri hisoblanadi.

So‘nggi yillarda O‘zbekistonda turizm sohasiga xususiy va xorijiy kapitalni jalb qilish, yangi turistik 
obyektlarni tashkil etish hamda mavjud infratuzilmani modernizatsiya qilishga alohida e’tibor qaratilmoqda. 
UN Tourism tomonidan O‘zbekistonning turizm investitsion salohiyatiga bag‘ishlangan tadqiqotda mamlakatda 
2019–2023-yillar davomida amalga oshirilgan turizm bilan bog‘liq investitsiya loyihalari alohida qayd etilib, 
turizm sohasi investorlar uchun istiqbolli yo‘nalishlardan biri sifatida baholangan [1]. Bu holat turizmni nafaqat 
xizmat ko‘rsatish sohasi, balki hududiy investitsiyalarni faollashtirish, tadbirkorlikni rivojlantirish va turizm 
bilan bog‘liq tarmoqlar o‘rtasidagi iqtisodiy aloqalarni kengaytiruvchi muhim omil sifatida qarash zarurligini 
ko‘rsatadi.

Surxondaryo viloyati tarixiy-madaniy meros obyektlari, tabiiy va rekreatsion resurslari, tog‘li hududlari hamda 
transchegaraviy geografik joylashuvi bilan turizmni rivojlantirish uchun salmoqli imkoniyatlarga ega. Mavjud 
turistik salohiyatdan yanada samarali foydalanish zamonaviy infratuzilmani shakllantirish, transport va servis 
xizmatlarini takomillashtirish, yangi joylashtirish vositalarini tashkil etish va turistik hududlarga investitsiyalarni 
faol jalb etishni taqozo etadi. O‘zbekiston Respublikasi Prezidentining 2024-yil 16-dekabrdagi “Surxondaryo 
viloyatining togʻli-rekreatsion hududlarida turizm infratuzilmasini yaxshilash hamda zamonaviy xizmat koʻrsatish 
va turizm obyektlarini barpo etish chora-tadbirlari toʻgʻrisida”gi PQ-439-son1 qarorida Surxondaryo viloyatining 
tog‘li va tog‘oldi hududlarida mavjud turistik salohiyatdan samarali foydalanish, master-rejalar asosida 
mehmonxonalar, oilaviy mehmon uylari, sog‘lomlashtirish, umumiy ovqatlanish, savdo va xizmat ko‘rsatish 
obyektlari, sanatoriylar hamda zamonaviy turizm infratuzilmasini rivojlantirish vazifalari belgilangan [2]. Mazkur 
chora-tadbirlar viloyatda turizm infratuzilmasiga investitsiyalarni jalb etish masalasining strategik ahamiyatini 
yanada oshiradi.

Shu bilan birga, turizm infratuzilmasiga investitsiyalarni jalb etish jarayonini amalga oshirilayotgan alohida 
loyihalar yoki ajratilgan moliyaviy mablag‘lar hajmi bilan bir qatorda, boshqa muhim ko‘rsatkichlar asosida ham 
baholash maqsadga muvofiq. Investitsiyalar hajmining vaqt davomida o‘zgarishi, ularning o‘sish sur’atlari, 
moliyalashtirish manbalari tarkibi, turizm infratuzilmasining alohida yo‘nalishlariga taqsimlanishi hamda 
investitsiya faolligidagi asosiy tendensiyalarni tizimli tahlil qilish muhim ahamiyat kasb etadi. Ayniqsa, hududiy 
darajada investitsiya jarayonlarining dinamikasi va tarkibiy xususiyatlarini aniqlash mavjud imkoniyatlarni 
asoslash hamda kelgusida investitsiyalarni jalb etishning ustuvor yo‘nalishlarini belgilash imkonini beradi.

1	  O‘zbekiston Respublikasi Prezidentining 2024-yil 16-dekabrdagi “Surxondaryo viloyatining togʻli-rekreatsion hududlarida turizm 
infratuzilmasini yaxshilash hamda zamonaviy xizmat koʻrsatish va turizm obyektlarini barpo etish chora-tadbirlari toʻgʻrisida”gi 
PQ-439-son qarori: https://lex.uz/uz/docs/-7263277 

Mavjud tadqiqotlarda O‘zbekistonning turizm salohiyati, turizm xizmatlarining rivoji va turistik 
destinatsiyalarning investitsion jozibadorligiga katta e’tibor qaratilgan. Shu bilan birga, Surxondaryo viloyati 
misolida turizm infratuzilmasiga jalb qilinayotgan investitsiyalarning amaldagi holati, tarkibi va rivojlanish 
tendensiyalarini hududiy statistik ma’lumotlar asosida kompleks baholash yo‘nalishidagi tadqiqotlarni yanada 
kengaytirish muhim ilmiy ahamiyat kasb etadi. Mazkur jihat tadqiqotning ilmiy yo‘nalishini belgilaydi hamda 
viloyatda turizm infratuzilmasini moliyalashtirish jarayonlarini empirik jihatdan o‘rganish zaruratini yuzaga 
keltiradi.

Shundan kelib chiqib, ushbu tadqiqotning maqsadi Surxondaryo viloyatida turizm infratuzilmasiga 
investitsiyalarni jalb etishning amaldagi holatini statistik va qiyosiy tahlil qilish, investitsiyalar dinamikasi hamda 
tarkibiy o‘zgarishlarini aniqlash va ularning rivojlanish tendensiyalarini baholashdan iborat. Tadqiqot natijalari 
viloyatda turizm infratuzilmasini moliyalashtirishning mavjud holatini baholash, investitsiya faolligiga xos 
asosiy tendensiyalarni aniqlash hamda istiqbolda investitsiya resurslarini jalb etishning ustuvor yo‘nalishlarini 
asoslashga xizmat qiladi.

M A V Z U G A  O I D  A D A B I Y O T L A R  S H A R H I
Turizm infratuzilmasiga investitsiyalarni jalb etish masalasi zamonaviy ilmiy tadqiqotlarda hududning 

turistik jozibadorligi, turistlar oqimi, xizmatlar sifati va mintaqaviy iqtisodiy rivojlanish bilan uzviy bog‘liq holda 
o‘rganilmoqda. Xususan, so‘nggi yillardagi tadqiqotlarda transport-kommunikatsiya infratuzilmasi, joylashtirish 
vositalari, umumiy ovqatlanish va rekreatsiya obyektlariga yo‘naltirilgan investitsiyalarning turizm rivojlanishidagi 
o‘rni alohida e’tirof etiladi.

Q.H. Nguyen (2021) turizm infratuzilmasiga investitsiyalarning xalqaro turistlarni jalb qilishga ta’sirini 
Vyetnam misolida tadqiq etgan. Muallif 1995–2019-yillar ma’lumotlari asosida transport va kommunikatsiya 
infratuzilmasi, mehmonxona va restoranlar hamda rekreatsiya obyektlariga yo‘naltirilgan investitsiyalarni alohida 
komponentlar sifatida baholagan. Tadqiqot natijalariga ko‘ra, uzoq muddatli davrda mazkur uch yo‘nalishga 
kiritilgan investitsiyalar xalqaro turistlar oqimiga ijobiy ta’sir ko‘rsatadi. Ayniqsa, transport va kommunikatsiya 
infratuzilmasiga yo‘naltirilgan investitsiyalarning ta’siri yuqoriroq ekani aniqlangan [3]. Ushbu yondashuv turizm 
infratuzilmasiga yo‘naltirilayotgan investitsiyalarni faqat umumiy hajmi bo‘yicha emas, balki ularning tarkibiy 
yo‘nalishlari bo‘yicha ham tahlil qilish zarurligini ko‘rsatadi.

L.P. Machado va A. Almeida (2021) infratuzilmaga yo‘naltirilgan investitsiyalarning qishloq va periferik 
hududlarda turizmni rivojlantirishdagi rolini Madeira misolida tadqiq qilgan. Mualliflarning fikricha, turizm 
obyektlari va ularga xizmat qiluvchi infratuzilmaga yo‘naltirilgan investitsiyalar hududlarning turistik 
imkoniyatlarini kengaytirishi mumkin, bunda investitsiyalarning barqaror turistik natijalarga erishishdagi 
samaradorligi turistik talabning shakllanganlik darajasi hamda xizmat ko‘rsatuvchi subyektlar o‘rtasidagi 
hamkorlik bilan chambarchas bog‘liq [4]. Bu xulosa hududiy turizm siyosatida investitsiyalar hajmi bilan bir 
qatorda, ulardan samarali foydalanish va investitsiyalarning hududdagi real turistik talabga muvofiqligini ham 
hisobga olish lozimligini ko‘rsatadi.

Ihtisham ul Haq, J. Pardaev, P. Allayarov va S. Munir (2024) Markaziy Osiyo mamlakatlarida moliyaviy 
innovatsiyalar va infratuzilmaning kiruvchi turizmga ta’sirini empirik jihatdan o‘rgangan. Tadqiqotda moliyaviy 
innovatsiyalar va savdo ochiqligi turizm rivojiga ijobiy ta’sir ko‘rsatishi aniqlangan, infratuzilmaning ta’siri esa 
hududlarning o‘ziga xos xususiyatlariga ko‘ra turlicha namoyon bo‘lishi qayd etilgan [5]. Ushbu natija turizm 
infratuzilmasiga investitsiyalar samaradorligi hududning iqtisodiy muhiti, moliyaviy imkoniyatlari va boshqa 
institutsional omillar bilan birgalikda shakllanishini ko‘rsatadi. Demak, investitsiyalar hajmining o‘sishini turizm 
rivojlanishining muhim omillaridan biri sifatida boshqa iqtisodiy va institutsional omillar bilan uyg‘un holda 
baholash maqsadga muvofiq.

O‘zbekiston sharoitida N. Arabov, D. Nasimov, B. Janzakov, K. Khomitov, G. Utemuratova, D. Abduraimov 
va B. Ismailov (2024) turizm infratuzilmasining rivojlanish darajasini mamlakatning 14 ta hududi misolida 
kompleks baholagan. Tadqiqotda transport, joylashtirish vositalari, turistik diqqatga sazovor joylar, qulayliklar 
va turizm xizmatlarining holati ekspert baholash va so‘rov usullari yordamida tahlil qilingan. Mualliflar hududlarni 
infratuzilmaning rivojlanganlik darajasiga qarab tasniflab, turizmning muvaffaqiyatli rivojlanishi va infratuzilma 
sifati o‘rtasida bevosita bog‘liqlik mavjudligini ta’kidlaganlar [6]. Mazkur tadqiqot O‘zbekiston hududlarida 
infratuzilmani differensial baholash muhim ahamiyatga ega ekanini ko‘rsatadi.

Tahlil qilingan ilmiy adabiyotlar shuni ko‘rsatadiki, turizm infratuzilmasiga investitsiyalar transport 
imkoniyatlarini yaxshilash, joylashtirish va servis quvvatlarini kengaytirish hamda destinatsiyaning umumiy 
jozibadorligini oshirish orqali turizm rivojlanishiga ta’sir qiladi. Shu bilan birga, xorijiy tadqiqotlarda infratuzilmaga 
investitsiyalarning turistlar oqimi va hududiy rivojlanishga ta’siri keng o‘rganilgan. Surxondaryo viloyati misolida 
esa turizm infratuzilmasiga jalb qilingan investitsiyalar hajmi, ularning yillar kesimidagi dinamikasi, tarkibiy 

o‘zgarishlari va rivojlanish tendensiyalarini kompleks statistik baholash yo‘nalishidagi ilmiy tadqiqotlarni yanada 
rivojlantirish muhim ahamiyat kasb etadi. Mazkur ilmiy yo‘nalish ushbu tadqiqotning mazmuni va zaruratini 
belgilaydi.

TADQIQOT METODOLOGIYASI
Mazkur tadqiqotning obyekti Surxondaryo viloyatida turizm infratuzilmasiga investitsiyalarni jalb etish 

jarayonlari hisoblanadi. Tadqiqotda viloyatda turizm infratuzilmasining rivojlanishi, investitsiyalar hajmi va 
ularning yillar davomida o‘zgarish tendensiyalarini baholashga asosiy e’tibor qaratildi. Dissertatsiya tuzilmasida 
ham Surxondaryo viloyatida turizm infratuzilmasiga investitsiyalar dinamikasi hamda moliyaviy instrumentlardan 
foydalanishni baholash alohida yo‘nalish sifatida belgilangan.

Empirik tahlil uchun, asosan, 2019–2024-yillarni qamrab oluvchi statistik ma’lumotlardan foydalaniladi. 
Ushbu davr investitsiyalar hajmidagi o‘zgarishlarni, pandemiya davridagi o‘ziga xos dinamikani va undan 
keyingi tiklanish jarayonlarini qiyosiy baholash imkonini beradi. Tadqiqotning axborot bazasini O‘zbekiston 
Respublikasi Milliy statistika qo‘mitasining investitsiyalar, turizm, xizmatlar sohasi va hududiy rivojlanishga oid 
rasmiy statistik ma’lumotlari tashkil etadi [7].

Tadqiqotda statistik tahlil, dinamik qatorlar tahlili, qiyosiy tahlil, tarkibiy tahlil va grafik usullardan 
foydalaniladi. Dastlab Surxondaryo viloyatida turizm infratuzilmasiga yo‘naltirilgan investitsiyalarning yillar 
kesimidagi hajmi tizimlashtirilib, ularning mutlaq va nisbiy o‘zgarishlari aniqlanadi. Dinamik tahlil yordamida 
investitsiyalar hajmining yillik o‘sish sur’atlari hisoblanib, investitsiya faolligining turli davrlardagi o‘zgarish 
tendensiyalari baholanadi.

Yillik o‘sish sur’ati quyidagi formula asosida aniqlanadi:
O‘sish sur’ati = (joriy yil ko‘rsatkichi / oldingi yil ko‘rsatkichi) × 100
Shuningdek, turizm infratuzilmasini moliyalashtirish manbalarining tarkibiy xususiyatlarini baholash uchun 

tarkibiy tahlil usuli qo‘llaniladi. Bunda mavjud ma’lumotlardan kelib chiqib, investitsiyalarning davlat mablag‘lari, 
korxona va tashkilotlarning o‘z mablag‘lari, bank kreditlari, xorijiy investitsiyalar hamda boshqa moliyalashtirish 
manbalari bo‘yicha ulushi tahlil qilinadi. Dissertatsiya rejasida ham amaldagi moliyalashtirish manbalari tarkibini 
foizlarda baholash nazarda tutilgan.

Har bir moliyalashtirish manbasining jami investitsiyalar tarkibidagi ulushi quyidagi formula orqali 
hisoblanadi:

Tarkibiy ulush = (muayyan manba bo‘yicha investitsiya / jami investitsiya) × 100
Qiyosiy tahlil yordamida tadqiqot davridagi alohida yillar ko‘rsatkichlari o‘zaro solishtiriladi. Bunda 

investitsiyalar hajmining o‘zgarishi, o‘sish sur’atlari va moliyalashtirish manbalari tarkibidagi siljishlarga e’tibor 
qaratiladi. Olingan natijalarni vizual ifodalash maqsadida statistik jadvallar, ustunli diagrammalar va dinamik 
grafiklardan foydalaniladi.

Turizmga oid statistik ko‘rsatkichlarni shakllantirish va talqin qilishda UN Tourism tomonidan ishlab chiqilgan 
xalqaro turizm statistikasi metodologik yondashuvlari ham hisobga olinadi [8]. Bu yondashuv turistik faoliyatga 
oid ko‘rsatkichlarni yagona mezonlar asosida tizimlashtirish va ularni qiyosiy tahlil qilish imkonini beradi.

Shunday qilib, qo‘llanilgan metodologiya Surxondaryo viloyatida turizm infratuzilmasiga jalb etilgan 
investitsiyalarning hajmi, dinamikasi, o‘sish sur’atlari va moliyalashtirish tarkibini kompleks baholash hamda 
tadqiqot davrida shakllangan asosiy rivojlanish tendensiyalarini aniqlash imkonini beradi.

T A H L I L  V A  N A T I J A L A R
Surxondaryo viloyatida turizm infratuzilmasining rivojlanish holatini baholashda joylashtirish vositalari, 

ulardagi nomer va o‘rinlar soni, xizmat ko‘rsatilgan turistlar hajmi hamda turizm subyektlari faoliyatining 
dinamikasi muhim ko‘rsatkichlar hisoblanadi. Rasmiy statistik ma’lumotlar 2020–2024-yillarda viloyat turizm 
infratuzilmasida sezilarli tarkibiy o‘zgarishlar yuz berganini ko‘rsatadi [9].

Xususan, 2020-yilda Surxondaryo viloyatida 27 ta mehmonxona va shunga o‘xshash joylashtirish vositasi 
faoliyat yuritgan bo‘lsa, 2021-yilda ularning soni 30 ta, 2022-yilda 64 ta, 2023-yilda 66 ta va 2024-yilda 80 tani 
tashkil etgan. Shunday qilib, 2020–2024-yillar davomida mazkur turdagi joylashtirish obyektlari soni qariyb 
3 barobarga oshgan. Ayniqsa, 2021–2022-yillarda obyektlar sonining 30 tadan 64 taga ko‘payishi turizm 
infratuzilmasini kengaytirish jarayoni tezlashganligini ko‘rsatadi. 2024-yilning o‘zida esa 2023-yilga nisbatan 
mehmonxona va shunga o‘xshash joylashtirish vositalari soni 14 taga yoki 21,2 foizga oshgan [9].

Joylashtirish vositalarining ko‘payishi ulardan foydalangan shaxslar soni dinamikasida ham aks etgan. 
Mehmonxona va shunga o‘xshash joylashtirish obyektlarida joylashtirilgan shaxslar soni 2020-yildagi 19,4 ming 
kishidan 2021-yilda 26,9 ming kishiga, 2022-yilda 79,3 ming kishiga, 2023-yilda 88,0 ming kishiga va 2024-
yilda 91,6 ming kishiga yetgan. Natijada 2020–2024-yillarda ushbu ko‘rsatkich qariyb 4,7 barobarga oshgan. 
2024-yilda joylashtirilgan shaxslar soni 2023-yilga nisbatan 3,6 ming kishiga yoki 4,1 foizga ko‘paygan. Ushbu 

dinamika joylashtirish infratuzilmasining miqdoriy kengayishi bilan bir qatorda, unga bo‘lgan talabning ham 
o‘sib borayotganligini ko‘rsatadi [9].

Nomer fondi dinamikasi ham turizm infratuzilmasining rivojlanishini ifodalaydi. Viloyatdagi mehmonxona 
va unga o‘xshash obyektlardagi nomerlar soni 2020-yilda 475 tani tashkil etgan bo‘lsa, 2022-yilda 1 212 taga, 
2023-yilda 1 252 taga va 2024-yilda 1 260 taga yetgan. Shu bilan birga, joylar sonining dinamikasida tarkibiy 
o‘zgarish kuzatilgan: 2023-yilda 2 563 ta bo‘lgan joylar soni 2024-yilda 2 464 tani tashkil etgan [9]. Mazkur holat 
infratuzilma obyektlari sonining ko‘payishi bilan bir qatorda, mavjud joylashtirish quvvatlarining tarkibiy jihatdan 
optimallashib borayotganligini ko‘rsatadi.

2024-yilgi hududiy taqsimot tahlili turizm infratuzilmasining viloyat hududlari bo‘yicha o‘ziga xos tarzda 
shakllanganligini ko‘rsatdi. Jami 80 ta mehmonxona va shunga o‘xshash joylashtirish vositasining 38 tasi Termiz 
shahrida, 14 tasi Boysun tumanida va 6 tasi Denov tumanida joylashgan. Termiz shahrining o‘zida 52,9 ming 
kishi mehmonxona va shunga o‘xshash vositalarda joylashtirilgan bo‘lib, bu viloyat bo‘yicha jami 91,6 ming 
kishining yarmidan ko‘pini tashkil etadi. Ayrim tumanlarda esa bunday joylashtirish obyektlarini tashkil etish va 
rivojlantirish uchun qo‘shimcha imkoniyatlar mavjud [9]. Mazkur natija turizm infratuzilmasiga investitsiyalarni 
kelgusida hududlar kesimida yanada muvozanatli taqsimlash imkoniyatlarini ko‘rsatadi.

Ixtisoslashtirilgan joylashtirish vositalarining rivojlanishida ham ijobiy tendensiyalar mavjud. 2024-yilda 
viloyatda bunday obyektlar soni 25 tani tashkil etib, 2023-yilga nisbatan 66,7 foizga ko‘paygan. Ulardagi 
nomerlar soni 480 taga, joylar soni 2 103 taga yetgan, joylashtirilgan shaxslar soni esa 31,1 ming kishini tashkil 
qilgan. 2023-yilga nisbatan mazkur toifadagi joylashtirilgan shaxslar soni 9,2 foizga oshgan [9]. Bu, ayniqsa, 
sanatoriy-kurort, sog‘lomlashtirish va rekreatsion turizm infratuzilmasini kengaytirish uchun investitsion talab 
mavjudligini ko‘rsatadi.

Individual va boshqa joylashtirish vositalari segmentida o‘sish yanada yuqori bo‘lgan. 2020–2023-yillarda 
ularning soni 2 tadan oshmagan bo‘lsa, 2024-yilda 7 taga yetgan. 2024-yilda mazkur obyektlarda 93 ta nomer 
va 711 ta joy mavjud bo‘lib, 2,1 ming kishi joylashtirilgan. 2023-yil bilan taqqoslaganda, obyektlar soni 3,5 
barobarga, joylar soni 36,5 foizga, joylashtirilgan shaxslar soni esa 75,4 foizga ko‘paygan [9]. Ushbu holat 
kichik turizm biznesi, oilaviy va individual joylashtirish shakllarining viloyat turizm bozoridagi roli izchil ortib 
borayotganligini ko‘rsatadi.

Turistik faoliyat ko‘rsatkichlarida yo‘nalishlar bo‘yicha o‘ziga xos dinamikalar kuzatilgan. 2024-yilda 
viloyatda 14 ta turistik firma va tashkilot faoliyat yuritgan. Shu bilan birga, ushbu tashkilotlar tomonidan xizmat 
ko‘rsatilgan shaxslar soni 3,4 foizga, sotilgan sayyohlik yo‘llanmalari soni esa 1,3 foizga oshgan [9]. Mazkur 
ko‘rsatkichlar joylashtirish infratuzilmasining jadal kengayishi sharoitida turistik operator va firmalar faoliyatini 
yanada rivojlantirish hamda infratuzilma rivoji bilan turistik xizmatlarni tashkil etish tizimi o‘rtasidagi o‘zaro 
uyg‘unlikni kuchaytirish uchun qo‘shimcha imkoniyatlar mavjudligini ko‘rsatadi.

Surxondaryo viloyatida turizm infratuzilmasini rivojlantirish jarayonida investitsiyalarni joylashtirish 
vositalarini kengaytirish bilan bir qatorda, transport va unga bog‘liq infratuzilma obyektlarini modernizatsiya 
qilishga ham yo‘naltirish muhim hisoblanadi. M.U. Karimov, J.Y. Jeong, Y. Sobirov va C. Choi tomonidan 
O‘zbekiston misolida amalga oshirilgan tadqiqot natijalariga ko‘ra, transport infratuzilmasining rivojlanganligi 
xalqaro turistlar oqimiga sezilarli ta’sir ko‘rsatadi. Mualliflar samarali transport tizimi transport xarajatlari va safar 
bilan bog‘liq cheklovlarni kamaytirib, turistik destinatsiyalardan foydalanish imkoniyatini oshirishini ta’kidlaydilar 
[10]. Mazkur natijalar Surxondaryo viloyatida ham turizm infratuzilmasiga jalb etilayotgan investitsiyalarni 
mehmonxona va joylashtirish obyektlari bilan bir qatorda, transport infratuzilmasi bilan kompleks bog‘lash 
muhimligini ko‘rsatadi.

Umuman olganda, o‘tkazilgan tahlil Surxondaryo viloyatida 2020–2024-yillar davomida turizm 
infratuzilmasining miqdoriy kengayishi barqaror ijobiy tendensiyaga ega bo‘lganligini ko‘rsatdi. Mehmonxona 
va boshqa joylashtirish vositalari sonining ko‘payishi, turistlarni joylashtirish hajmining oshishi hamda 
ixtisoslashtirilgan va individual joylashtirish segmentlarining kengayishi investitsion faollik uchun shakllanayotgan 
bozor imkoniyatlarini ifodalaydi. Shu bilan birga, turizm infratuzilmasining Termiz shahri va ayrim turistik 
hududlarda yuqori darajada jamlanganligi boshqa hududlarda ham joylashtirish obyektlarini rivojlantirish, 
investitsiyalarni hududiy diversifikatsiya qilish, kichik turizm biznesini rag‘batlantirish va turistik xizmatlar 
zanjirini kompleks rivojlantirish uchun istiqbolli imkoniyatlar mavjudligini ko‘rsatadi.

X U L O S A  V A  T A K L I F L A R
O‘tkazilgan tahlillar Surxondaryo viloyatida turizm infratuzilmasining so‘nggi yillarda izchil rivojlanib 

borayotganini ko‘rsatdi. Xususan, mehmonxona va boshqa joylashtirish vositalari sonining ko‘payishi, ularda 
xizmat ko‘rsatilgan shaxslar sonining oshishi, ixtisoslashtirilgan hamda individual joylashtirish vositalarining 
kengayishi hududda turizm infratuzilmasiga bo‘lgan talab ortib borayotganidan dalolat beradi. Shu bilan birga, 

turizm infratuzilmasining, asosan, Termiz shahri va ayrim turistik hududlarda jamlangani boshqa tumanlarda 
joylashtirish vositalari va turistik xizmatlarni yanada rivojlantirish uchun mavjud imkoniyatlardan samarali 
foydalanish muhimligini ko‘rsatadi.

Tadqiqot natijalari turizm infratuzilmasini rivojlantirishda investitsiyalarni obyektlar sonini ko‘paytirish 
bilan bir qatorda, hududiy jihatdan muvozanatli va kompleks yo‘naltirish muhimligini ko‘rsatdi. Ayniqsa, turistik 
salohiyati yuqori va infratuzilmasini yanada rivojlantirish imkoniyatlariga ega tumanlarda mehmonxonalar, 
oilaviy mehmon uylari, transport, umumiy ovqatlanish, savdo va ko‘ngilochar xizmatlar obyektlarini rivojlantirish 
investitsiya siyosatining ustuvor yo‘nalishlaridan biri bo‘lishi maqsadga muvofiq. Surxondaryo viloyatining tog‘li 
va rekreatsion hududlarida zamonaviy turizm infratuzilmasini yaratishga qaratilgan amaldagi davlat dasturlari 
ham ushbu yo‘nalishdagi investitsiya faolligini kuchaytirish uchun muhim imkoniyat yaratadi.

Tadqiqot natijalaridan kelib chiqib, quyidagi takliflarni ilgari surish maqsadga muvofiq:
Birinchidan, Surxondaryo viloyatida turizm infratuzilmasiga jalb qilinadigan investitsiyalarni hududiy 

diversifikatsiya qilish zarur. Bunda investitsiya loyihalarini Termiz shahri va yirik turistik markazlar bilan bir 
qatorda, turistik resurslarga ega hamda infratuzilmasini yanada rivojlantirish imkoniyatlari mavjud tumanlarda 
ham amalga oshirishga ustuvorlik berish lozim.

Ikkinchidan, kichik va o‘rta tadbirkorlik subyektlarining turizm infratuzilmasidagi ishtirokini kengaytirish 
maqsadida oilaviy mehmon uylari, kichik mehmonxonalar, transport va servis xizmatlarini tashkil etishga 
yo‘naltirilgan investitsiya loyihalarini moliyaviy va tashkiliy jihatdan rag‘batlantirish maqsadga muvofiq.

Uchinchidan, turizm infratuzilmasiga investitsiyalarni jalb etishda davlat mablag‘lari bilan bir qatorda, 
xususiy investitsiyalar, bank kreditlari, davlat-xususiy sheriklik mexanizmlari va boshqa muqobil moliyalashtirish 
manbalaridan foydalanishni kengaytirish lozim. Bu infratuzilma loyihalarini moliyalashtirish manbalarini 
diversifikatsiya qilish va davlat budjeti mablag‘laridan yanada samarali foydalanish imkonini beradi.

To‘rtinchidan, viloyatda turizm infratuzilmasiga yo‘naltirilayotgan investitsiyalar samaradorligini 
muntazam monitoring qilish tizimini takomillashtirish zarur. Bunda investitsiyalar hajmi bilan bir qatorda, 
yangi tashkil etilgan turizm obyektlari soni, yaratilgan ish o‘rinlari, xizmat ko‘rsatilgan turistlar soni, 
joylashtirish quvvatlari va hududlar kesimidagi o‘zgarishlarni asosiy baholash mezonlari sifatida qo‘llash 
maqsadga muvofiq.

Umuman, Surxondaryo viloyatida turizm infratuzilmasiga investitsiyalarni jalb etishning mavjud ijobiy 
tendensiyalarini saqlab qolish bilan birga, investitsiyalarni hududiy va moliyaviy jihatdan diversifikatsiya qilish, 
xususiy sektor ishtirokini kengaytirish hamda investitsiya loyihalarining natijadorligini tizimli baholash viloyatning 
turistik salohiyatidan yanada samarali foydalanishga xizmat qiladi.

